Periodisk evaluering for NOAS2301, våren 2011
Rapporten er basert på emneansvarleg si eiga vurdering og på evalueringar framkome frå studentane gjennom eit skjema emneansvarleg har laga. Skjemaet har fem spørsmål som gjeld storleiken på pensum, forholdet mellom skjønnlitterært pensum og sekundærlitteratur, arbeidet med obligatoriske oppgåver, semesteroppgåve som eksamensform og til slutt eit ope spørsmål om andre kommentarar. Ein bad om at studentane ikkje skreiv namn på skjemaet, dette var for at alle skulle kjenne seg frie til å seia si meining.
Det som var nytt i høve til tidlegare år, var ramma for emnet, frå 36 undervisningstimar til 28 timar, utan at pensum er endra. Pensum er høveleg, følgjer malen for litteraturemne, og forholdet mellom skjønnlitteratur og sekundærlitteratur ser ut til å fungere bra. Med minska timetal vart det ei utfordring å koma gjennom alt pensum, men det bør ikkje reduserast.
Det var 38 studentar som følgde kurset. (39 var melde, men ein fall frå tidleg.) 36 melde seg til eksamen, to møtte ikkje, 33 bestod og ein student fekk stryk. Dei 34 som tok eksamen kom ut slik: A = 1, B = 12, C = 16, D = 1, E = 3, F = 1. Dette er omtrent som tidlegare resultat med relativt få både topp og botn, men solid i midten. 
Studentane var svært nøgde med at det var utførlege skriftlege kommentarar som  tilbakemelding på kvalifiseringsoppgåvene, både på innhald, disposisjon og språkføring, dei meinte det var særleg nyttig i høve til at eksamensforma på emnet er skriving av semesteroppgåva. Det er tydeleg at det er behov for denne typen rettleiing, og emneansvarleg meiner å sjå at det var nyttig i høve til arbeidet med semesteroppgåva. 

Semesteroppgåva var organisert i fleire steg. Først leverte dei og fekk individuelle kommentarar, skriftleg, på problemstilling og utval av materiale. Etter det drøfta vi generelle spørsmål omkring oppgåveskriving samla i timen. Deretter kunne dei levere inn tre sider av oppgåva til individuelle kommentarar. Dei fleste, men ikkje alle, nytta seg av dette siste tilbodet. Alle som leverte fekk skriftleg tilbakemelding, somme nytta også tilbodet om munnleg tilbakemelding. Organiseringa av semesteroppgåveskrivinga vart svært positivt evaluert av studentane. Emneansvarleg meiner at denne eksamensforma med semesteroppgåve og måten ho var lagd opp, fremja læringsutbyte på dette emnet. Studentane må her bruke teori- og sekundærlitteratur på dei litterære tekstane på ein måte som det er vanskeleg å få til på ein skuleeksamen.
Det er ei utfordring med så mange studentar på emnet og berre ein lærar. Det blir difor meir forelesing og mindre seminarverksemd enn ein kunne ønskje. Opplegget med kvalifiseringsoppgåvene og semesteroppgåve som eksamensform er krevjande med så stor gruppe, men blir vurdert som så positivt at ein likevel ikkje ønskjer å endre det.  Ei anna utfordring, som vel også gir ein positiv input, er at studentgruppa er svært samansett, frå ulike program og studieretningar, mange enkeltemnestudentar. Dessutan er det eit stadig større innslag av studentar med annan bakgrunn enn etnisk norsk, men sjølvsagt med svært gode norskkunnskapar som emnet krev. I eit emne som handlar om fleirkulturell litteratur, er ei slik studentgruppe  sjølvsagt eit positivt tilskot.

